
Reykjavík, 30. september 2022 

Innviðaráðuneyti 

b.t. skrifstofu húsnæðis- og skipulagsmála 

Sölvhólsgötu 7 

101 Reykjavík 

irn@irn.is 

 

Efni: Umsögn um drög að frumvarpi til laga um póstþjónustu (Leiðrétting, 

bréfakassasamstæður, innleiðing Evrópureglna) 

Hinn 16. september síðastliðinn birti innviðaráðuneytið drög að frumvarp til laga um breyting á 

lögum nr. 98/2019, um póstþjónustu, á samráðsgátt stjórnvalda. Drögin hafa verið tekin til 

skoðunar á vettvangi SVÞ – Samtaka verslunar og þjónustu og þykir ástæða til að koma 

eftirfarandi á framfæri. 

Í a-lið 1. efnismálsgreinar 1. gr. draganna er efnislega lagt upp með lagfæringu á ákvæðum 

laga nr. 98/2019. Skilningur SVÞ er sá að við samþykkt laga nr. 76/2021, sem höfðu þann 

tilgang að færa stjórnsýsluframkvæmd á sviði póstmála frá Póst- og fjarskiptastofnun til 

Byggðastofnunar, hafi láðst að breyta ýmsum greinum laga nr. 98/2019. Þar með hafði Alþingi 

ekki beitt verkskipulagsvaldi sínu með svo fullnægjandi hætti að stjórnsýsluframkvæmdin hefði 

í raun og veru að fullu verið færð til Byggðastofnunar. Kom enda á daginn, þegar 

Byggðastofnun hugðist beita valdheimildum samkvæmt breyttum lögum, að hún bjó við 

valdþurrð, þ.e. hafði ekki vald til töku ákvarðana sem hún hafði hafið undirbúning að. Í þessu 

ljósi telja SVÞ orðalag sem kemur fram í blálok lýsingar á efni frumvarpsdraganna á 

samráðsgáttinni ekki samræmast veruleikanum en þar segir: Þrátt fyrir að lykilákvæði hafi verið 

breytt á sínum tíma sem tryggir Byggðastofnun fullt umboð til að annast framkvæmd laganna 

þykir rétt að færa þetta að fullu í rétt horf. 

Áform um gerð frumvarpsdraganna voru birt á samráðsgátt stjórnvalda hinn 15. júlí 2022 og 

við það tilefni bentu SVÞ á að endurskoða þyrfti skilgreiningu póstþjónustu í lögum nr. 98/2019 

þar sem skilningur á póstþjónustuhugtakinu virtist vera á reiki í framkvæmd stjórnvalda. Tóku 

samtökin fram að hafa yrði markmið og heildarsamhengi Evrópugerða á sviði póstmála að 

leiðarljósi við endurskoðunina. Eins og fram kemur í 5. kafla athugasemda frumvarpsdraganna 

hefur ráðuneytið tekið undir framangreinda ábendingu SVÞ. Hins vegar tekur ráðuneytið fram 

að endurskoðunin sé ekki hluti af frumvarpsdrögunum.  

Eins og SVÞ tóku fram í umsögn um áform um gerð frumvarpsdraganna hefur gætt 

tilhneigingar hjá stjórnvöldum til að líta svo á að innleiðing Evrópugerða á sviði póstmála feli í 

sér tækifæri til að að ramma póstþjónustu inn í íslenska löggjöf með þeim hætti að hún sé 

alfarið aðgreind frá annarri flutningaþjónustu. Þá telja samtökin að röng eða misvísandi 

útfærsla og framkvæmd kunni ekki aðeins að skaða samkeppni á flutningamarkaði heldur 

jafnvel koma í veg fyrir að samkeppni myndist á sviði póstþjónustu. Því telja SVÞ það ekki 

skynsamlega röð aðgerða að bæta úr valdþurrð Byggðastofnunar á sviði póstmála áður en 

póstþjónustuhugtakið verður endurskoðað. Þykir samtökunum ekki aðeins sýnt að 

Byggðastofnun verði þar með falið verkefni sem er skilgreint með ófullnægjandi hætti heldur 

einnig að farmflytjendum sem starfa á íslenskum flutningamarkaði verði áfram boðið upp á 

óvissar rekstraraðstæður. 

Í ljósi framangreinds leggja SVÞ á ný áherslu á að í endanlegu frumvarpi sem lagt verður 

fyrir Alþingi verði skilgreining póstþjónustu, í lögum nr. 98/2019, endurskrifuð þannig 

að engin, hvorki fyrirtæki sem starfa á sviði flutninga og póstrekendur né 

Byggðastofnun, þurfi að velkjast í vafa um inntakið. Eins og áður segir þarf við 

endurskoðunina að hafa að leiðarljósi markmið og heildarsamhengi Evrópugerða á 

sviði póstmála.  

 

Virðingarfyllst, 

f.h. SVÞ – Samtaka verslunar og þjónustu 

 

Benedikt S. Benediktsson 

lögfræðingur 

